
 

 

138. löggjafarþing 2009–2010.
Þskj. 1056  —  127. mál.

Svar
umhverfisráðherra við fyrirspurn Einars K. Guðfinnssonar um styrki til framkvæmda í frá-
veitumálum.

1. Hvaða sveitarfélög hafa fengið styrki til framkvæmda í fráveitumálum, sbr. lög nr. 53/
1995, og hversu háir hafa þeir verið reiknað á núgildandi verðlagi? Svar óskast sundur-
liðað eftir árum.

2. Hverjar hafa verið árlegar heildargreiðslur vegna þessara styrkja, reiknað á núgildandi
verðlagi?

Á eftirfarandi töflu er yfirlit yfir fráveitustyrki vegna framkvæmda frá 1. maí 1995 til 31.
desember 2008, uppreiknað á verðlagi 2010. Fráveitustyrkir hafa samkvæmt ákvæði laganna
verið greiddir út eftir á þegar upplýsingum um staðfestan raunkostnað og öðrum fullnægjandi
gögnum hefur verið skilað til fráveitunefndar. 

3. Hversu stórum hluta af heildarraunkostnaði styrkhæfra framkvæmda nemur þessi
upphæð í hverju tilviki fyrir sig? 

Fjárhagslegur stuðningur ríkisins vegna framkvæmda sveitarfélaga við fráveitur sem unnar
voru frá 1. maí 1995 til 31. desember 2008 gat, samkvæmt lögunum, numið allt að 200 millj.
kr. á ári eftir því sem nánar er kveðið á um í fjárlögum, þó aldrei hærri upphæð en sem nemur
20% af staðfestum heildarraunkostnaði styrkhæfra framkvæmda næstliðins árs. Þá heimiluðu
lögin að ráðstafa mætti allt að fjórðungi styrkupphæðar á hverju ári í þeim tilgangi að jafna
svo sem kostur er kostnað einstakra sveitarfélaga við fráveituframkvæmdir þegar miðað er
við heildarkostnað á íbúa. Kostnaður sveitarfélaga vegna úrbóta í fráveitumálum er mjög
breytilegur. Framkvæmdir á tímabilinu 1. maí 1995 til 31. desember 1996 voru styrkt um sem
samsvarar 20% af staðfestum raunkostnaði. Vegna framkvæmda á árunum 1997 til og með
2005 var svigrúm til að beita jöfnunarákvæði laganna og var það til komið vegna mikilla
framkvæmda á höfuðborgarsvæðinu, þar sem heildarfráveituframkvæmdir einkenndust af
framkvæmdum stóru sveitarfélaganna á höfuðborgarsvæðinu og var fyrirsjáanlegt að þegar
þessi sveitarfélög kæmu að því að ljúka framkvæmdum sínum mundi meðaltalskostnaður
sveitarfélaga hækka og svigrúm til jöfnunar minnka. Heimild um beitingu jöfnunarákvæðis
var notuð vegna framkvæmda í þéttbýli og var þá hámarksstyrkur 30% til þeirra sveitarfélaga
þar sem hlutfallslegur kostnaður vegna sameiginlegs fráveitukerfis væri hár. Vegna fram-
kvæmda á árinu 2000 var miðað við að hlutfallslegur kostnaður væri yfir 100.000 kr. á íbúa
á verðlagi þess árs. Væri kostnaður á bilinu 67.550 til 100.000 kr. breyttist styrkhlutfallið
línulega frá 20% til 30%. Þar sem kostnaður var minni en 67.550 kr. á íbúa breyttist styrk-
hlutfallið línulega frá 15% til 20%. Enda þótt hlutfallslegur kostnaður sveitarfélaga vegna
fráveituframkvæmda í dreifbýli sé verulega lægri á íbúa en í þéttbýli þá nutu framkvæmdir
í dreifbýli ávallt 20% styrks meðan hægt var að beita jöfnunarheimildinni, enda aðstaða
sveitahreppa að ýmsu leyti erfiðari, svo sem vegna áætlanagerðar. Vegna framkvæmda árið
2007 fengu sveitarfélög greiddan styrk sem nemur 20% af styrkhæfum fráveituframkvæmd-
um og vegna framkvæmda ársins 2008 nam þessi upphæð 3,9% af styrkhæfum framkvæmd-
um.

4. Liggja fyrir í ráðuneytinu umsóknir frá sveitarfélögum um styrki til fráveituframkvæmda
sem eru óafgreiddar eða hefur verið hafnað vegna ónógra fjárveitinga? Ef svo er, um
hvaða sveitarfélög er að ræða og hver er áætlaður kostnaður við fráveituframkvæmdir
á þeirra vegum? 

Nei, styrkir hafa alltaf verið greiddir, sbr. svar við 3. lið, nema þar sem umsóknir hafa ver-
ið ófullnægjandi eða ekki borist á réttum tíma. Á árinu 2008, vegna framkvæmda ársins 2007,
reyndist ekki mögulegt að veita hámarksstyrk til sveitarfélaga sem þá óskuðu eftir styrk
vegna fráveituframkvæmda heldur var einungis unnt að veita styrk sem nam 3,9% af heildar-
fjárhæð framkvæmda. Þetta ástand skapaðist vegna þess að í lögum um stuðning ríkisins við
fráveituframkvæmdir var ekki heimilt að veita nema að hámarki 200 millj. kr. á ári til verk-
efnisins. Sveitarfélögum var tilkynnt um þetta og jafnframt að þetta væri síðasta styrkhæfa
árið lögum samkvæmt. 

Heimild sem kom inn í lögin árið 2005 um að ráðstafa mætti allt að 10 millj. kr. á ári til
rannsókna á viðtökum fráveitu hefur ekki verið nýtt þar sem réttara þótti að nýta alla fjármuni
í styrkhæfar framkvæmdir.

5. Hefur verið gerð úttekt á því hvar fráveitumál eru enn í óviðunandi ástandi og hver
kostnaður er við úrbætur? Svar óskast sundurliðað eftir sveitarfélögum.

Fylgst hefur verið með þróun þessara mála frá því að umhverfisráðuneytið var stofnað.
Nefnd sem starfaði á árunum 1992 og 1993 hafði það hlutverk að gera úttekt á ástandi frá-

veitumála, móta stefnu í fráveitumálum, kanna ástand fráveitumála og benda á leiðir til úr-
bóta. Nefndin sendi út spurningalista til allra sveitarfélaga í landinu í því skyni að afla gagna
um ástand fráveitumála. Starfsmaður nefnarinnar fylgdi upplýsingaöfluninni eftir með því
að fara til flestra þéttbýlisstaða, ræddi við tæknimenn og sveitarstjórnarmenn á viðkomandi
stöðum og kannaði ástandið. Niðurstaða úttektarinnar var sú að árið 1993 var ástand þessara
mála víða í ólestri og þó var töluverð hreyfing í þá átt að bæta úr.

Tíu árum síðar, eða á árinu 2003, gaf fráveitunefnd umhverfisráðuneytisins, sem starfaði
samkvæmt lögum nr. 53/1995, um stuðning við framkvæmdir sveitarfélaga í fráveitumálum,
skýrslu um úttekt á stöðu fráveitumála á Íslandi. Þar var miðað við stöðuna eins og hún var
á árinu 2001. Veruleg breyting var merkjanlega á ástandi mála frá árinu 1993 og var það mat
þess sem vann úttektina að um tæp 70% landsmanna byggju við viðunandi aðstæður í frá-
veitumálum. Þetta segir þó ekki alla söguna þar sem stærstu fráveituframkvæmdirnar höfðu
verið þar sem mannfjöldi er mestur, þ.e. á höfuðborgarsvæðinu og á Akureyri.

Ráðuneytið lét uppfæra þessar upplýsingar og framreikna fjárþörf miðað við áramótin
2003–2004. Í fylgiskjali I er yfirlit yfir áætlaða fyrirliggjandi fjárþörf til að klára úrbætur í
janúar 2004, annars vegar heildarkostnað hlutaðeigandi sveitarfélags og hins vegar eftirstand-
andi framkvæmdakostnað á íbúa hvers sveitarfélags. Sérstaklega skal tekið fram að einungis
er um að ræða styrkhæfar framkvæmdir í samræmi við lög nr. 53/1995, um stuðning við
framkvæmdir sveitarfélaga í fráveitumálum.

Ætla má að nú búi um 80% landsmanna við viðunandi aðstæður í fráveitumálum. 

6. Hyggst ráðherra beita sér fyrir því að framhald verði á styrkveitingum til fráveitufram-
kvæmda eða að heimilaðar verði endurgreiðslur á virðisaukaskatti vegna þessara fram-
kvæmda?

Þegar lög um stuðning ríkisins við framkvæmdir sveitarfélaga í fráveitumálum voru sam-
þykkt á Alþingi 1994 var ákveðið að þessi stuðningur væri tímabundinn til 10 ára og hugsað-
ur einvörðungu til að hvetja sveitarfélög til að hraða framkvæmdum í fráveitumálum. Þegar
fyrir lá á árunum 2003–2004 að töluvert mundi vanta á að þeim árangri yrði náð lét ráðuneyt-
ið vinna úttekt á stöðu mála og var sú greinargerð kynnt fyrir sveitarfélögum og rædd með
Sambandi íslenskra sveitarfélaga og fulltrúum sveitarfélaganna. Í samræmi við tillögur tekju-
stofnanefndar ríkis og sveitarfélaga varð samkomulag milli ríkisins og sveitarfélaganna um
að framlengja gildistíma laganna um þrjú ár, eða fyrir framkvæmdir á árunum 2006 til og
með 2008, með óbreyttu árlegu fjárframlagi. Af þessum ástæðum hefur ráðuneytið ekki séð
ástæðu til að gera tillögur um áframhaldandi stuðning við fráveituframkvæmdir sveitarfélaga
enda eru þær framkvæmdir, samkvæmt formlegri verkaskiptingu ríkis og sveitarfélaga, á for-
ræði sveitarfélaga.

Fylgiskjal.

Framreikningur á stöðu fráveitumála – greinargerð.
Meðfylgjandi tafla er uppfærsla á tölulegum niðurstöðum skýrslu fráveitunefndar um-

hverfisráðuneytis frá febrúar 2003 Úttekt á stöðu fráveitumála á Íslandi – fjárþörf til fram-
kvæmda. 

Taflan er framreikningur á viðaukum 9, 10 og 11 í téðri skýslu og sýnir áætlaða fjárþörf
og fjárfestingu sveitarfélaga árin 2002 og 2003 í styrkhæfum fráveituframkvæmdum. Áætluð
fjárþörf er úr skýrslu frá 2003 eða nýrri heildaráætlunum en upplýsingar um framkvæmdafé
byggist á umsóknum sveitarfélaga um styrki til fráveitunefndar. Í töflu er áætluð fjárþörf til
sumarhúsa inni í heildartölum styrkhæfra framkvæmda en þessum lið var haldið aðskildum
í skýrslu 2003.

Skipting sveitarfélaga í flokka I, II og III er sýnd í töflu til að undirstrika mismunandi
áreiðanleika áætlana og framkvæmdatalna eftir flokkum:

• Í flokki I eru sveitarfélög sem hafa heildaráætlun og eru í samskiptum við fráveitunefnd.
Kostnaðaráætlanir byggja á heildaráætlunum sem þessi sveitarfélög hafa látið gera.

• Í flokki II eru sveitarfélög sem ekki eru í samskiptum við fráveitunefnd og hafa þéttbýli.
Kostnaðaráætlun fyrir þéttbýli byggist á gögnum sem aflað var í heimsóknum skýrslu-
höfundar árið 2002 en kostnaðaráætlun fyrir dreifbýli byggist á mati heilbriðisfulltrúa.

• Í flokki III eru sveitarfélög og án þéttbýlis og hafa ekki verið í samskiptum við fráveitu-
nefnd. Þessi sveitarfélög voru ekki heimsótt vegna úttektar og kostnaðaráætlanir byggj-
ast á mati heilbriðisfulltrúa á stöðu fráveitumála.

Rétt er að árétta, að framkvæmdatölur í töflu eru einungis frá sveitarfélögum í flokki I en
einhverjar framkvæmdir kunna að hafa verið í öðrum sveitarfélögum. Einnig að áætluð fjár-
þörf í dreifbýli byggist oft á veikum forsendum, því að í mörgum tilvikum skortir úttektir til
að byggja matið á.

Þetta var unnið árið 2004.

